araba’é lava Prentsa Oharra
foru aldundia diputacién foral Nota de Prensa

Foru aldundiak Erregistro Orokorraren eta
Ogasunaren irisgarritasuna hobetuko du ikusmen
urriko pertsonentzat

Ibilbide egokituak sortuko ditu, gainazal podotaktilen, seinale berrien
eta NavilLens kodeen bidez

Vitoria-Gasteiz, 2026ko otsailaren 4a. Arabako Foru Aldundiak 400.000 euro inguru inbertituko ditu
aurten Erregistro Orokorraren eta Ogasunaren egoitzaren irisgarritasuna hobetzeko mugikortasun urria
eta ikusteko eta entzuteko desgaitasuna duten pertsonentzat, orientazio sistema podotaktilen, NaviLens
kodeen eta seinale egokituen bidez. Erakundeak neurri horiek zehaztu ditu ONCE, Begisare eta
Itxaropena elkarteekin lankidetzan.

Enplegu, Merkataritza, Turismo eta Foru Administrazioaren Saileko foru diputatu Cristina
Gonzélezek proiektu hori iragarri du Arabako Batzar Nagusien osoko bilkuran, eta azaldu du lan
koherente baten barruan kokatzen dela, aurrera egiteko irisgarritasunaren eta foru zerbitzu publikoetako
inklusioaren arloan. Lan hori sarbide unibertsal eta seguru berri batean islatu zen joan den udazkenean,
bai eta zeinu hizkuntzaren interpretaziorako online sistema berri batean ere, Foru Ogasunaren
bulegoetan.

"Aldi berean, Foru Aldundiko, Ogasuneko eta Erregistro Orokorreko herritarrentzako bi arreta
gune nagusien irisgarritasunari buruzko azterlan bana egin dugu, eta, Retina Begisare, Itxaropena eta
ONCE elkarteek balidatu ondoren, haietan jasotako neurriak ezartzen hasiko gara", azaldu du.

Cristina Gonzalezek adierazi duenez, "datozen asteetan lizitatuko ditugu Probintzia plazan
dauden Erregistro Orokorreko bulegoen eraberritze integraleko obrak, bi helbururekin: haien
irisgarritasuna eta bertan lan egiten duten profesionalen lan baldintzak hobetzea. Aurrekontua 400.000
euro ingurukoa da, eta itsuei, gorrei eta mugikortasun urria dutenei irisgarritasuna errazteko jarduketak
barne hartuko ditu".

Jarduketa horien artean, honako hauek zehaztu ditu: eraikinaren foru zerbitzuei buruzko kanpo
eta barne seinale berriak, irakurketa errazeko irizpideekin; eskudel eta elementu berriak, mugikortasun
urriko pertsonei sarbidea errazteko; orientazio podotaktileko sistema bat barrualdean, ikusmen
desgaitasuna duten pertsonentzat, NaviLens kodeekin lagunduta, eta zeinu hizkuntzako interpretearen
online zerbitzua.

"Sistema podotaktilak erliebedun zoladura bat du, ikusmen baxuko pertsonak orientatu ahal izan

daitezen oinez ibiltzean, oinekin edo bastoiarekin testurei jarraituz eta gurutzeak, eskailerak edo
oztopoak detektatuz; NavilLens kodeak, berriz, kode ikusgarri bereziak dira, QR baten antzekoak, baina

detektatzen oso errazak, mugikorrarekin eskaneatzean itsuei beren inguruneari buruzko ahozko
informazioa eta orientazioa jasotzeko aukera ematen dietenak", zehaztu du.

Era berean, iragarri du bigarren proiektu baten lizitazioa egingo dela, Foru Ogasunaren egoitzara
sartzeko solairuaren irisgarritasuna ere hobetzeko, mugikortasun urria eta ikusmen desgaitasuna duten
pertsonentzat. Proiektu horrek, Erregistro Orokorraren kasuan bezala, ibilbide podotaktilen bidezko
orientazio sistemak, NaviLens kodeak eta seinale egokituak jasotzen ditu, eta, gainera, sarbide egokitu
berri bat jasotzen du. Aurreikusitako inbertsioa 32.000 euro ingurukoa izango da.

Bestalde, foru diputatuak nabarmendu duenez, Arabako Gorrak eta Euskal Gorrak elkarteekin
batera Foru Ogasunaren bulegoetan bideokonferentzia bidezko zeinu hizkuntzaren interprete zerbitzua
balidatu ondoren, "laster zabalduko dugu, ez bakarrik Erregistro Orokorrera, baita herritarrei arreta
emateko beste foru gune batzuetara ere. Zehazki, aurten, zerbitzu berritzaile hori ezarriko dugu Ignacio
Aldecoa Kultura Etxean, Arte Ederren Museoan, BIBAT Museoan eta Arma Museoan".

Aurten, Arabako Foru Aldundiaren webguneei erabilerraztasun handiagoa emateko ere lan

egingo dugu, ONCE, Begisare eta Itxaropena ikusmen baxuko pertsonen elkarteekin lankidetzan",
adierazi du.

